
КӨКШЕТАУ ҰЛТТЫҚ ТАБИҒИ САЯБАҒЫНДА
МАРАЛДАРДЫҢ ТАРАЛУЫ

Утюпова А.Н.

Марал – бұғы тұқымдастарының ішіндегі ең ірі түрі. Маралдар аса
бағалы еті мен дәрілік шикізат беретін алтын мүйізі үшін ауланатын аң.
Әсіресе, сүйектенбеген жас мүйізі өте жоғары бағаланады. Бұл пантыны тау
женьшені деп те атайды. Ол – жүрекке, қан айналым жүйесіне, бұлшық етке,
тыныс жолдарына, ішек-қарын жолдарына әсер ететін сергіткіш дәрі.
Сонымен қатар   Көктемде панты жетілген кезде маралдың қанының
шипалық қасиеті бар. Одан пантогемотоген препараты дайындалады. Шығыс
медицинасында маралдың құйрығы, ұрығы, сіңірі де пайдаланылады.
Кептірілген құйрықтары темірге бай, ал 3-4 айлық бұзаулардың сіңірлері мен
эмбриондары әртүрлі ауруларға ем ретінде қолданылады.

Басқа бұғылардан ерекщелігі - ересек маралдардың мүйіздері 6-8
бұтақты. Аналығының мойыны ұзын, басы үлкен және құлақтары ұзын
болып келеді. Аталығының дене тұрқы аналығынан әлдеқайда ірі. Тері
жамылғысы қыста аналықтарында қара  сұр, ал аталықтарында ақшыл сұр,
мойыны мен басы қара түсті болып келеді. Жазда тері жамылғылары
аталықтарында да, аналықтарында да қарақошқыл түсті, ал жас төлдерінде
қою қызыл болады.

Аталықтарының дене тұрқы 240-245 см, шоқтығының биіктігі 150- 155
см, ал салмағы 400 кг шамасында. Аналықтарының дене тұрқы 227 см дейін,
шоқтығының биіктігі 142 см, ал салмағы 150-180 кг.

Маралдың дәрілік шикізат беретін мүйізі еркегінде ғана болады. Олар
жылда түсіп, қайтадан өсіп шығады. Мүйіздерінің ұзындығы 126-146 см
дейін, салмағы 11-22 кг дейін. 12-14 жасында мүйіздері өзгере бастайды.

Мемлекеттiк мекеме «Көкшетау» ұлттық табиғи саябағы Қазақстан
республикасы үкiметiнiң қаулысына сәйкес 1996 жылы 10 сәуір айында
ұйымдастырылған. «Көкшетау» ұлттық табиғи саябағының негізгі міндеті
өсімдіктер мен жануарлар әлемін қорғау және санын көбейту. Ұлттық
саябақтың жануарлар әлемі алуан түрлі. Сібір тайгасына тән жануарлардың
түрлері бұлан, сілеусін, орман сусары, ақ қоян, ақ тышқан оңтүстік дала мен
шөлейтті аймақта тіршілік ететін қарсақ, саршұнак, орқоян, күзен,
суырлармен араласа өмір сүрүде. Сонымен қатар табиғи саябақта бұғы
тұқымдастарының ішіндегі ең ірі түрі марал тіршілік етеді. Сирек кездесетін
жануар болғандықтан саны өте аз.

«Көкшетау» ұлттық табиғи саябағындағы маралдар қыс мезгілінде
қарағайлы және қайыңды-көктеректі ормандарда тіршілік етіп, жазға қарай



егістікке шығады. Көктемге дейін маралдар Ұлттық табиғи бақтың қары аз
жерлерде жиналады.

Маралдардың ұлттық табиғи бақтың территориясында таралу
ерекшеліктерін және жалпы санын анықтау үшін олардың тіршілік ету
барысында қалдыратын іздерін білу маңызды. Олардың ішіндегі негізгілері:
іздері, тұяқтарының таңбалары, экскременттері және басқа да түрлері.

Ақпан-наурыз айларында жүргізілген бақылауларымыз бойынша
маралдар көбінесе аралас ормандарда, қайыңды-көктеректі қолқаларда
кездесті. Ол алқаптардағы қардың тереңдігі 35-80 см дейін.

«Көкшетау» ұлттық табиғи саябағындағы маралдарды есепке алу
жұмыстары қыс уақытында жүргізіледі. Есепке алу жұмыстары мекендейтін
маралдардың биологиялық қасиеттері мен ерекшеліктерін білу үшін және
оларға аңшылық ұйымдастырудың алдында жүргізіледі. Көрсеткіштері нақты
болу үшін екі түрлі әдіс қолданылды. Олар: қысқы бағдарда есепке алу және
көзбен бақылап есептеу әдісі.

«Көкшетау» ұлттық табиғи саябағы екі облыстың аумағында
орналасқан: Ақмола облысы және Солтүстік-Қазақстан облысы. Есепке алу
жұмыстары Ақмола облысы территориясында орналасқан екі филиалында
жүргізілді: «Зеренді» және «Орманы-Бұлақ». Маралдың іздері «Орманы-
Бұлақ» филиалында тіркелген. Маралдарды салыстырмалы соқпақтық іздері
арқылы есепке алу әдісінің негізгі бағыты жануарлардың бір тәуілікте
қалдырған іздерінің санын анықтау. Есептеу жұмысы тұрақты қар
жамылғысы болған кезде жүргізілді. Жұмыстың сәтті шығуының басты
шарты есепшілердің есептеу жүргізетін ауданда мекендейтін жануарлардың
іздерін өте жақсы ажырата алуы. Бағдарда есепке алудың салыстырмалы
нәтижесін жазу барысында есепке алу күні, ауа райы, қар қалыңдығы,
соқпақта кездескен іздердін саны, тәуіліктік жүрісі көрсетілді.
Салыстырмалы бағдарда есептеуді екі есепші жүргізді. Есепке алу
жұмыстарының нәтижесін келесі формулалар арқылы шығарамыз:

Есеп көрсеткіші=із саны/соқпақ ұзындығы × 10               (1)
К=1,57/L (2)
Мұнда L – маралдың орташа тәуліктік жүрісі.
Тығыздылықты анықтау үшін екі көрсеткішті табу қажет. Олар

есептеуге алынған жануарлардың тәуіліктік ізі және жануардың
пәрменділігін көрсететін коэффициент. Бұл есепті келесідей формулаға
салып шығарамыз

Т = Ке × К (3)
мұнда Т – тығыздылық яғни, (1000 га алқаптағы аңдар саны), Ке – есеп

көрсеткіші  (10 км соқпаққа келетін жануарлардың іздерінің орташа саны), К
– есептеу коэффициенті (жануардың осы жылғы сол жердегі тәуіліктік
пәрменділігін көрсетеді).

N = T × S/1000 (4)
«Орманы-Бұлақ» филиалында есепшілерге 30 км бағдарда кездескен

іздер саны 34 (орманды алқапта 20, далалы алқапта 14 із тіркелген).Тәуліктік
жүрісі 3 км. Маралдардың 1000 га алқапқа орналасу тығыздығын келесідей
(1)  есептейміз.



Бағдарда кездескен із саны Ке = 20
Есеп көрсеткіші:20/22*10=9,1 (орманды)
Бағдарда кездескен із саны Ке = 14
Есеп көрсеткіші:14/8*10=17,5 (далалы)
Есептеу коэффициенті (пересчетный) (2) формула арқылы шығарылады.
Тәуліктік жүрісі L = 3 км
К=1,57/3 =0,52
Тығыздылықты анықтау үшін (3) формула қолданылады
Т = 9,1×0,52≈4,7 бас (орманды)
Т = 17,5×0,52≈9,1бас (далалы)
Маралдардың 1000 га алқапқа келетін тығыздығы бойынша есептелген

маралдардың санын (4) формулаға қойып бағдар бойынша есептелген
маралдың жалпы санын шығарамыз.

N =4,7× 7957/1000 = 37 бас
N =9,1× 2983/1000 = 27 бас
N(барлығы)=37+27=64 бас

Бақтағы есепке алынған маралдардың жалпы саны 2014 жылғы санақ
бойынша 64 басты құрады. Өткен жылғы мәліметтерімен салыстыратын
болсақ (1кесте):

1кесте - 2010-2014 жылдар аралығында маралдардың саны
Марал ЖЫЛДАР

2010 2011 2012 2013 2014
Аталық 10 11 9 10 16
Аналық 14 20 21 16 20
Жас
төлдер

25 27 23 28 28

Барлығы 49 58 53 54 64

Ұлттық табиғи саябақта жүргізілген есепке алу жұмыстары бойынша
маралдардың саны 2010 жылы – 49 басты, 2011 жылы – 58 басты, 2012 жылы
– 53 басты, 2013 жылы – 54 басты, 2014 жылы – 64 басты құрады (1кесте).

